Эссе.

Бәхет.
                  Йәшәү бәхете- күңел сафлыҡта,   
                    Йәшәү бәхете- дуҫлыҡ, хаҡлыҡта
                  Йөшәү бәхете- илең, халҡың өсөн
             Хеҙмәт аша тыуған шатлыҡта.

З.Биишева.

    Бәхет…

   Нимә һуң ул бәхет? 
   Һин үҙеңде бәхетле һанайһыңмы? Ни өсөн? 
   Был һорауҙарҙы һәр кем үҙенә ҡабат- ҡабат бирә. Бер һүҙ менән генә яуап ҡайтарыуы мөмкин түгел. Һр кем «бәхет» төшөнсәһен төрлөсә аңлай. Ҡайһы бер кеше һау- сәләмәт булыуҙы ҙур бәхет тип иҫәпләй, ә кедәрҙер аҡса ҡоло булыуҙы, ҡиммәтле сит ил машиналарында елдереүҙе хуп күрә. Әлбиттә, был донъялағы һәр кеше бәхетле булырға тейеш.

     Эйе, мин үҙемде бик бәхетле кеше тип әйтер инем. Минең атайым һәм әсәйем бар. Улар мине тыуғандан бирле ҡарап, тәрбиәләп, ауырыған сағымда төн йоҡоларын йәлләмәйенсә, һауыҡ инде, тип, төрлө теләктәр теләп, ҡарап үҫтерҙеләр.Ҡәҙерлеләрем миңә донъяла йәшәү серҙәренә төшөндөрөп, нисек бәхетле булырға мөмкинлекте өйрәттеләр: улар мине тырыштырып уҡыттылар, белем бирҙеләр. Мин үҙем олоғайһам да, уларҙың ҡәңәшенә бик мохтажмын. Улар иҫән- һау, оҙон ғүмерле булһындар тейеп хоҙайҙан теләктәр теләйем.
    Мин бик бәхетле!

    Минең яратып, һағынып көтөп алған апайҙарым, абзыйым, һеңлеләрем бар. Беҙ бер-беребеҙ өсөн, шатлыҡ булғанда- шатланабыҙ, ҡайғы килһә- ҡайғырабыҙ, һәр беребеҙгә терәк булып бергә- бергә йәшәйбеҙ. Юҡҡа ғына «Алдыңда ышаныс булһын, артыңда таяныс булһын», тимәгәндәр бит.

    Мин бик бәхетле!
    Мин бәхетле әсә! Ошонанда, ҙурыраҡ бәхет бармы икән ул донъяла! Һәр балам миңә ҡәҙерле. «Ир бала атаһына таяу, ҡыҙ бала өй эсендә буяу» тигәндәй, ҡыҙым да, улдарым да бар минең. Һәр береһенә ҡарап һоҡланам, һәр береһенә яҡшы теләктәр теләйем, бик бәхетле, илгә кәрәкле кеше булһындар тигән теләктә йәшәйем.

    Мин бик бәхетле!
    Минең яратҡан башҡарған эшем бар. Мин уҡытыусы! «Һөнәрле кеше- ҡораллы кеше» тиҙәр бит. Бала сағымдан уҡытыусы һөнәре бик оҡшай торғайны. Хыялым тормошҡа ашты. Бик күп йылдар мәктәптә балалар уҡытам, белем, тәрбиә бирәм.
    Эйе, уҡытыусы һөнәренең бик етди һәм яуаплы булыуын бик яҡшы аңлайым. Уны йылдар үткән һайын нығыраҡ төшөнәм, сөнки һәр баланың ғүмере, киләсәге уҡытыусы ҡулынан үтә. Уҡытыусы уҡыусыларына йәшәү серҙәрен өйрәтә, насар элға аяҡ баҫмаҫҡа, ата- әсәңде ихтирам итергә, Тыуған илеңде яратырға, уға тоғро хеҙмәт итергә өйрәтә.

     Минең башҡорт теле уҡытыусыһы булыуым миңә икеләтә талаптар ҡуя. Беҙ, беренсенән, туған телде өйрәтһәк, икенсенән, Тыуған  илебеҙгә- Башҡортостанға һөйөү тойоһо тәрбиәләргә, үҙ илен. Телен ысын йөрәктән яратҡан шәхестәр үҫтерергә тейешбеҙ. «Иле барҙың теле бар» тип юҡҡа ғына әйтмәйҙәр бит. Хәҙерге заманда беҙҙең күп милләтле республикала, әлбиттә, башҡорт теле уҡытыусыларына бик ауыр шарттарҙа эшләргә тура. Төрлө ата- әсәләр бар, береһе әйтә, «Өйрәнһен, белһен башҡорт телен», ә ҡайһы берҙәре: «Нимәгә кәрәк ул?», -тип тә ебәреүселәр бар. Шулай булғас, беҙ, уҡытыусылар, ата- әсәләр менән дә, уларға төрлө аңлатыу юлдарын да өйрәтергә тейешбеҙ. Мин, үҙем, ошо уҡытыу юлда йөрөйөм, ошо ҡаҙанда ҡайнайым, аңлатыу эштәре алып барам һәм үҙемде бик бәхетле кеше тип иҫәпләйем.
Күп кәрәкме бәхет өсөн,

Бармы үлсәүҙәр, билдә?

Кемгә нисек- әйтеү ҡыйын,

Мин бәхетле был илдә.

